
Pisortat namminersortullu suliffeqarfiini atorfinerlaat 30-it inorlugit 

ukiullit tamarmik kiisalu atorfinerlaat killilimmik pisinnaasallit 
tamarmik qaammatini arfinilinni siullerni atorfeqarnerminnut 

atatillugu siunnersorteqartinneqalissappata/ 
ikorfartorteqartinneqalissappata tamatuma iluaqutissartai 

ajoqutissartaalu allaaseralugit Naalakkersuisut nassuiaasioqqullugit 
peqquneqarnissaanik Inatsisartut aalajangiiffigisassaattut 

siunnersuut. Taamatut aaqqissuussisoqarpat tamatuma pisortanut 
namminersorlutillu inuussutissarsiuteqartunut qanoq 

akeqarsinnaaneranik 

naatsorsuinernik nassuiaat imaqassaaq.  

 

(Inatsisartunut ilaasortaq Anna Wangenheim, Demokraatit) 

 

Oqaaseqaat 

 

Immikkoortumut matumunnga siunnersuuteqartoq Anna Wangenheim, 

Demokraatit saqqummiussaanut Inuit Ataqatigiinniit qutsavigaarput. 

 

Assaat sulisinnaasut tamaasa atorfissaqartippagut aammalu inuiaqatigiit 

ingerlalluassappata suliffeqarneq nukittorsartuartariaqaripput Inuit 

Ataqatigiinniit isumaqarpugut. Aallaqqaasiutingalungu Inuit Ataqatigiit 

isumaqarpugut nassuiaasiorneq piffissaatillugu aammalu pisariaqarfiatigut 

atorneqartariaqartoq allaffissornermik annertusaannginnissaq eqqarsatigalugu. 

taamaammat Nassuiaasiornerit isumatusaartumik atortariaqartut Inuit 

Ataqatigiit isumaqarpugut siunnersuummilu matumani allaffissornermik 

annertusaanertut taasinnaavarput, suliffeqarneq eqqarsaatigalugu 

nukittorsaanissaq taanna aqqutissaasutut isigalutigu. 

 

 



 

Suliffeqarnikkut aamma inuit sanngiinnerit nukittorsarneqarnissaat 

siunnersuuteqartut periarfissatut taagaa isumaqatigisinnaavarput imaluunniit 

oqaatingilluaannarlugu isumaqatigivarput, taamaaliornikkut kikkut tamarmik 

nalingiittut inuuneqarnissaanik periarfississagatsigit, apeqqutaatinnagu 

sapinnginnerusuunersut sanngiinnerusuunersulluunniit. Inuusuttut innarluutillit 

sulilersinnissaannut piginnaasatik aallaavigalugit sulinissaat pingaartuusoq 

isumaqatigivarput, taamaattorli nalunaarusiornissaq pisariaqanngittoq Inuit 

Ataqatigiit oqaatingerusullutigu, kisianni sinaakkutit nukittorsartuartariaqartut 

innarluutilinnut pingaartuusoq oqaatingerusupparput. 

 

Inuit Ataqatigiinni takusinnavarput nunatsinni suliffeqarnikkut innarluutillit 

peqataatinneqartut, tamannalu suli inerisartuartariaqartoq isumaqarpugut. 

Tassami sinerissatsinni sulilluartunik takusassaqarpugut, taakkualu 

tulluusimaarutigalugit suli sanngiinnerusortatsinnut aqqutissiuiartariaqartugut. 

Siunnersuuteqartoq isumaqatigigutsingu nalunaarusiorneq kisiat 

aqqusaassavarput Naalakkersuinikkullu ingerlariaqqittoqarani 

annertunerusumik. 

 

Inuit Ataqatigiit inuusuttunut aammalu innarluutilinnut toqqaannarnerusumik 

iliuuseqarnissaq angusaqarnissarlu pingaartuusoq oqaatingerusupparput, 

taamaaliornikkut ukiuni makkunani inuusuttut atorfinerlaat aamma 

akisussaaffimmik annertunerusumik tuningutsigit, ineriartornerput 

sukkanerusumik pilissasoq isumaqarpugut. Inuusuttut immikkut isiginiarutsigit 

nukatitsitsinermik aammalu immikkut isiginninnermik pisoqassaaq, tamannalu 

aamma akisussaaffimmik annikinnerusumik tigusisoqarnissaanut 

aqqutissiueqataasinnaasoq isumaqarpugut tamannalu 

pinngittoorusunngeqaarput suliffeqarfinni assigiimmik isinginninnissaq 

pisariaqartoq isumaqarluta. 

 



 

Nunatsinni suliffeqarnermut siunnersuisooqatigiit innersuussutaat Inuit 

Ataqatigiinni anguniakkatsinnut tulluuppoq, saqqummiussaat tassaasoq 

suliffimmik sungiusarnermut ilitsersuinermik pikkorissaanerit 

annertunerusumik atorneqassasut aamma ingerlaavartumik 

neqeroorutigineqassasut tamannalu siunissami suliffeqarnermut 

siunnersuisooqatigiit peqatigalugit pisinnaasoq Inuit Ataqatigiinniit 

upperilluinnarparput. 

 

Taamatut oqaaseqarluta nassuiaasiornissamik siunnersuuteqarneq 

itingartipparput aammalu ataatsimiititaliami oqaluuserineqannginnissaa 

innersuussutingalungu Naalakkersuisut ersarilluinnartumik akissuteqarnerat 

paatsuungassaanngimmat itingartitsilluta. 

 

Qujanaq. 

 

 

 

 


